
KORPORATIV BOSHQARUVDA BYUDJETDAN 
TASHQARI MABLAG‘LAR SAMARADORLIGINI 
OSHIRISH
Saidaxmedova Aida Mirzayevna
TDIU “Bank ishi” kafedrasi katta o‘qituvchisi

Annotatsiya: Ushbu maqolada oliy ta’lim muassasalarida korporativ boshqaruv samaradorligini 
oshirishda byudjetdan tashqari moliyaviy mablag‘lardan foydalanishning dolzarbligi va davlat 
xaridlarining tutgan o‘rni yoritiladi. Tadqiqot davomida o‘zbek va xorijiy olimlarning ilmiy 
yondashuvlari, shuningdek, monografik, ekspert va tizimli tahlil usullari asosida moliyaviy resurslarni 
boshqarishda davlat xaridlarining ta’sirchan jihatlari o‘rganildi. Maqolada mavjud resurslardan 
oqilona foydalanish, oliy ta’lim muassasalarining moliyaviy barqarorligini ta’minlash va xarid 
siyosatini takomillashtirishga doir takliflar ilgari surilgan.

Kalit so‘zlar: korporativ boshqaruv, oliy ta’lim, byudjetdan tashqari mablag‘lar, davlat xaridlari, 
moliyalashtirish, iqtisodiy subyektlar, narx parametrlari, moddiy-texnika baza, moliyaviy barqarorlik.

Abstract: This article explores the relevance of utilizing extrabudgetary financial resources to 
enhance the efficiency of corporate governance in higher education institutions and highlights 
the role of public procurement in this context. The study is grounded in analytical approaches 
developed by Uzbek and international scholars and employs monographic, expert, and system 
analysis methods. The paper presents proposals for effective financial resource management, 
strengthening the financial sustainability of universities, and improving procurement policies.

Keywords: corporate governance, higher education, extrabudgetary funds, public procurement, 
financing, economic entities, price parameters, material and technical base, financial sustainability.

Аннотация: В статье раскрывается актуальность использования внебюджетных финансовых 
ресурсов для повышения эффективности корпоративного управления в высших учебных 
заведениях, а также роль государственных закупок в этом процессе. Исследование 
основано на аналитических подходах узбекских и зарубежных ученых с применением 
монографического, экспертного и системного анализа. Особое внимание уделяется 
оптимальному управлению финансовыми ресурсами, обеспечению финансовой устойчивости 
ВУЗов и совершенствованию механизмов государственных закупок.

Ключевые слова: корпоративное управление, высшее образование, внебюджетные средства, 
государственные закупки, финансирование, экономические субъекты, ценовые параметры, 
материально-техническая база, финансовая устойчивость.

K I R I S H
So‘nggi yillarda O‘zbekiston Respublikasida iqtisodiyotni liberallashtirish va modernizatsiya 

qilishga qaratilgan islohotlar natijasida mamlakatda investitsiyalar oqimi sezilarli darajada oshdi. 
Xususan, 2019–2024 yillar davomida iqtisodiyotda o‘zlashtirilgan jami investitsiyalar hajmi 2,1 
barobarga, shu jumladan markazlashtirilgan investitsiyalar hajmi 2,8 barobarga ko‘paygan. Yalpi 
ichki mahsulot (YaIM) tarkibida investitsiyalarning ulushi 2019 yildagi 21 foizdan 2024 yil yakuniga 
kelib 38 foizdan ortiq darajaga yetgan. Shu davr mobaynida tashqi savdo aylanmasi hajmi ham 
1,7 barobarga oshgan. Mazkur ko‘rsatkichlar investitsiyalar va tashqi iqtisodiy faollikning sanoat 
mahsulotlari ishlab chiqarilishi (1,24 barobar) va qurilish sohasi (1,44 barobar) o‘sishiga sezilarli turtki 
bo‘lganligini ko‘rsatadi. Natijada ularning YaIM tarkibidagi ulushi 24,1 foizdan 33,2 foizgacha o‘sgan¹.

Bu raqamlar O‘zbekistonda barcha soha va yo‘nalishlarda olib borilayotgan izchil islohotlar 
samarasi o‘laroq barqaror o‘sish kuzatilayotganini tasdiqlaydi. Ayniqsa, iqtisodiyotni erkinlashtirish, 
mahalliy ishlab chiqaruvchilarni qo‘llab-quvvatlash, eksport salmog‘ini oshirish, import hajmini 
kamaytirish hamda ilm-fan va innovatsiyalarni rivojlantirishga qaratilgan strategik yo‘nalishlar davlat 
siyosatining markazida turibdi.

Ta’lim tizimi ham ushbu keng qamrovli islohotlar doirasida muhim o‘rin egallab, ayniqsa oliy 
ta’limda o‘quv jarayonini modernizatsiya qilish, moddiy-texnik bazani mustahkamlash va boshqaruv 
mexanizmlarini takomillashtirish ustuvor vazifalar qatorida belgilanmoqda. Jahon tajribasi shuni 
ko‘rsatadiki, har qanday mamlakatning iqtisodiy taraqqiyoti bevosita ta’lim va ilm-fan rivoji bilan 
chambarchas bog‘liqdir.

Oliy ta’lim muassasalari nafaqat ilmiy-ma’rifiy markaz, balki iqtisodiy jarayonlarning faol 
ishtirokchisi sifatida ham e’tiborni tortadi. Ular iqtisodiy muomalada keng qamrovli iste’molchi va 
sotuvchi sifatida namoyon bo‘lib, tovarlar, ishlar va xizmatlar xarid qilishda davlat xarid tizimi orqali faol 
ishtirok etadi. Ushbu tizim jahon amaliyotida o‘zining shaffofligi, raqobatbardoshligi va samaradorligi 
bilan tan olingan mexanizmlardan biridir.

M A V Z U G A  O I D  A D A B I Y O T L A R  S H A R H I
Davlat xaridlari sohasining rivojlanishi va takomillashtirilishi, shuningdek, xaridlar hisobini 

tashkil etish va uning oliy ta’lim tizimidagi samaradorligini baholash bo‘yicha bir qator xorijiy olimlar 
tomonidan ilmiy tadqiqotlar olib borilgan. Jumladan, I.I. Smotritskaya, S.A. Bordunova, A.I. Vorobieva, 
Ye.A. Mizikovskiy, E.A. Orlova, S.V. Pankova, A.A. Piskunov, K.V. Razuvaeva, T.M. Rogulenko,  
Y.V. Sokolova, I.A. Tulseva, A.E. Sheveleva, T.G. Sheshukova va boshqa olimlarning ilmiy 
izlanishlarida davlat xaridlarining institutsional asoslari, moliyaviy nazorat mexanizmlari va raqobat 
muhitini shakllantirishga oid jihatlar keng tahlil qilingan.

Mahalliy iqtisodchi olimlardan M.P. Yunusov, D.B. Qosimov, U. Urakov, U. Burxonov va 
Atamuradov [5] kabi tadqiqotchilar ham davlat xaridlari tizimi, byudjetdan tashqari mablag‘larning 
samarali boshqaruvi, moliyalashtirish jarayonlari va ularning ta’lim tizimidagi ahamiyati haqida o‘z 
ilmiy ishlari orqali muhim xulosalar berganlar.

Shu bilan birga, oliy ta’lim muassasalarining moliyaviy mustaqilligini kuchaytirish va moliyaviy 
resurslar samaradorligini oshirish borasida hali ham yechimini kutayotgan qator muammolar mavjud. 
Bu masalalar chuqur tahlil va amaliy takliflarni ishlab chiqishni talab qiladi. Natijada, oliy ta’lim 
muassasalarida davlat xaridlarini samarali tashkil etish, moddiy-texnika bazani mustahkamlash 
hamda iqtisodiy barqarorlikka erishishda davlat xaridlarining roli tobora ortib bormoqda.

T A D Q I Q O T  M E T O D O L O G I YA S I
Ushbu tadqiqot doirasida oliy ta’lim muassasalarining moliyaviy mustaqilligini ta’minlash va 

mavjud moliyaviy resurslardan samarali foydalanish imkoniyatlarini aniqlash maqsadida bir qator 
ilmiy-uslubiy yondashuvlardan foydalanildi. Jumladan, monografik tahlil, ekspert baholash va tizimli 
tahlil usullari asosida mavjud holat o‘rganilib, muammolar tahlil qilindi va ularni bartaraf etish bo‘yicha 
taklif va tavsiyalar ishlab chiqildi. Tanlangan metodologik yondashuvlar tadqiqot natijalarining 
asoslanganligini ta’minlashga, shuningdek, oliy ta’lim tizimidagi moliyaviy mexanizmlarni yanada 
takomillashtirish yo‘llarini aniqlashga xizmat qildi.

T A H L I L  V A  N A T I J A L A R
Oliy ta’lim muassasalarining taraqqiyoti va faoliyat samaradorligi, avvalo, ularning moliyaviy 

erkinligi va mavjud moliyaviy resurslardan oqilona, maqsadli hamda samarali foydalanish darajasiga 
bevosita bog‘liqdir. Aynan shu omil bugungi kunda oliy ta’lim tizimida dolzarb masala sifatida e’tirof 
etilmoqda. Mamlakatimizdagi OTMlar moliyaviy mustaqillikni ta’minlashda, asosan, byudjetdan 
tashqari to‘lov-kontrakt mablag‘lari hamda rivojlantirish jamg‘armasi mablag‘lariga tayanadi.

Ushbu mablag‘lardan samarali foydalanish maqsadida OTMlar tomonidan moddiy-texnik bazani 
mustahkamlash, ta’lim jarayoniga raqamli texnologiyalarni keng joriy etish, bino va inshootlarni 
mukammal hamda joriy ta’mirlash kabi yo‘nalishlarga mablag‘ yo‘naltirish mexanizmlari ishlab 
chiqilgan. Bu xarajatlar, belgilangan tartibga muvofiq, O‘zbekiston Respublikasi tovar-xom ashyo 
birjasi orqali ochiq va shaffof savdolar asosida amalga oshiriladi.

Tahlil natijalari shuni ko‘rsatadiki, byudjetdan tashqari mablag‘larning samarali tasarrufi, 
OTMlarda moliyaviy barqarorlikni ta’minlash, infratuzilmani rivojlantirish va ta’lim sifatini oshirishda 
muhim ahamiyat kasb etadi. Davlat xaridlarining shaffofligi, raqobatbardosh muhitni ta’minlashi 
va moliyaviy resurslar ustidan nazoratni kuchaytirishi OTM faoliyatining strategik maqsadlariga 
erishishiga xizmat qilmoqda.

2024-yil 20-oktabrdan 2024-yil 15-dekabrgacha bo‘lgan davr mobaynida O‘zbekiston Respublikasi 
Markaziy banki tomonidan belgilangan 1 AQSh dollarining o‘zbek so‘miga nisbatan rasmiy kursi 
asta-sekin oshib borgan. Ushbu davrda dollar kursi 10 371,76 so‘mdan 10 463,12 so‘mgacha 
ko‘tarilib, jami 91,36 so‘mga yoki taxminan 0,88 foizga oshgan. Eng past kurs 2024-yil 20-oktabrda 
va 2024-yil 17-noyabrda qayd etilgan bo‘lsa, eng yuqori ko‘rsatkich 2024-yil 15-dekabrda kuzatilgan. 
Mazkur o‘sish tendensiyasi import qilinadigan mahsulotlar narxiga ta’sir qilishi mumkin bo‘lib, davlat 
xaridlarida valyuta tebranishlari hisobga olinishi zarurligini ko‘rsatadi(1-jadval).

1-jadval. 2024-yil 20-oktabrdan 2024-yil 15-dekabrgacha O‘zbekiston Respublikasi Markaziy banki 
tomonidan belgilangan xorijiy valyutalarga nisbatan o‘zbek so‘mining rasmiy kursi [3].

vaqt 1 Dollar AQSh (USD)
2024-10-20 10371,76
2024-10-27 10359,88
2024-11-03 10366,86
2024-11-10 10378,88
2024-10-20 10371,76
2024-11-17 10390,93
2024-11-24 10414,86
2024-12-01 10427,38
2024-12-08 10443,07
2024-12-15 10463,12

Shu bilan birga, O‘zbekiston Respublikasi Prezidentining 2022-yil 21-avgustdagi “Mahalliy ishlab 
chiqaruvchilarni qo‘llab-quvvatlashga doir qo‘shimcha chora-tadbirlar to‘g‘risida”gi PQ–4812-son1 
qarori, O‘zbekiston Respublikasi Prezidentining 2017-yil 23-avgustdagi “Tovarlar (ishlar, xizmatlar)
ning davlat va korporativ xaridlarini amalga oshirishning zamonaviy shakl va uslublarini yanada 
joriy etish chora-tadbirlari to‘g‘risida”gi PQ–3237-son2 qarori hamda O‘zbekiston Respublikasi 
Prezidentining “Tovarlar (ishlar, xizmatlar)ning davlat va korporativ xaridlar tizimini yanada isloh 
qilish chora-tadbirlari to‘g‘risida”gi PQ–3166-son3 qarorlari davlat xaridlari tizimini takomillashtirishda 
muhim normativ-huquqiy asos bo‘lib xizmat qilmoqda. 

2019–2024-yillar davomida ayrim oliy ta’lim muassasalarida davlat xaridlari orqali tuzilgan 
shartnomalarning bekor qilinishi holatlari kuzatilgan. Xususan, O‘zbekiston xalqaro islom 
akademiyasida 18 ta shartnoma bekor qilingan bo‘lib, umumiy summasi 986,8 million so‘mni tashkil 
etadi. O‘zbekiston jurnalistika va ommaviy kommunikatsiyalar universitetida esa 8 ta shartnoma 

1	 O‘zbekiston Respublikasi Prezidentining 2022-yil 21-avgustdagi “Mahalliy ishlab chiqaruvchilarni qo‘llab-quvvatlashga doir 
qo‘shimcha chora-tadbirlar to‘g‘risida”gi PQ–4812-son qarori: https://lex.uz/docs/-4964633 

2	 O‘zbekiston Respublikasi Prezidentining 2017-yil 23-avgustdagi “Tovarlar (ishlar, xizmatlar)ning davlat va korporativ xaridlarini 
amalga oshirishning zamonaviy shakl va uslublarini yanada joriy etish chora-tadbirlari to‘g‘risida”gi PQ–3237-son qarori: https://lex.
uz/docs/-3316123 

3	 O‘zbekiston Respublikasi Prezidentining “Tovarlar (ishlar, xizmatlar)ning davlat va korporativ xaridlar tizimini yanada isloh qilish 
chora-tadbirlari to‘g‘risida”gi PQ–3166-son qaror: https://lex.uz/docs/-3290746 

bekor qilinib, ularning umumiy summasi 352,6 million so‘mni tashkil etgan. Bu holatlar davlat xaridlari 
tizimida shartnoma tuzish, bajarish yoki monitoring jarayonlarida ayrim muammolar mavjudligini 
ko‘rsatadi va moliyaviy intizom, shaffoflik hamda nazorat mexanizmlarining kuchaytirilishini talab 
etadi(2-jadval).

2-jadval. Ba’zi OTMlarda davlat xaridlari orqali tuzilib bekor bo‘lgan shartnomalar soni va summasi [7].

OTM nomi Yillar Bekor bo‘lgan 
shartnomalar soni

Summasi, mln.
so‘m

O‘zbekiston xalqaro islom akademiyasi 2019-2024 yillar 18 986,8

O‘zbekiston jurnalistika va ommaviy 
kommunikatsiyalar universiteti 2019-2024 yillar 8 352,6

Ma’lumki, oliy ta’lim muassasalarining moliyaviy erkinligi ularning barqaror rivojlanishi, zamonaviy 
va raqobatbardosh kadrlarni yetishtirish salohiyati bilan bevosita bog‘liq bo‘lgan muhim omillardan 
biridir. Shu nuqtai nazardan, OTMlar tomonidan byudjetdan tashqari mablag‘lar hisobidan moddiy-
texnika bazasini mustahkamlash, raqamli ta’limni joriy etish, bino va inshootlarni mukammal hamda 
joriy ta’mirlash ishlari uchun ajratilayotgan mablag‘larning “Davlat xaridlari” tizimi orqali tartibga 
solinishi nazariy jihatdan maqsadga muvofiq hisoblanadi.

Biroq amaliyotda davlat xaridlari mexanizmining ayrim jihatlari OTMlarda mavjud byudjetdan 
tashqari moliyaviy resurslardan samarali foydalanishni cheklayotgan holatlar ham kuzatilmoqda. 
Jumladan, vaqt omili nuqtai nazaridan olib qaralganda, respublikamizda tezkor iqtisodiy muhit, 
kuchayib borayotgan raqobat, ta’lim xizmatlariga bo‘lgan talabchanlik va raqamli texnologiyalarga 
o‘tish ehtiyoji zamonaviy multimedia vositalari, kompyuter texnikalari kabi ko‘plab texnologik 
mahsulotlarning xorijdan import qilinishini talab etadi. Bu esa ularni xarid qilish jarayonida davlat 
xaridlariga xos bo‘lgan byurokratik bosqichlar va vaqt yo‘qotishlar tufayli ta’lim jarayonini zamon 
talablariga mos tarzda tashkil etishda muayyan to‘siqlarni keltirib chiqaradi.

1-jadval misolida ko‘rish mumkinki, OTMlar tomonidan byudjetdan tashqari mablag‘lar hisobidan 
xarid qilinadigan o‘quv-laboratoriya jihozlari, kompyuter texnikasi va mebellar tanlov (tender) asosida 
sotib olingan hollarda, bu jarayonlar ko‘p vaqt talab qilmoqda. Shuningdek, tender e’lonlariga javob 
beruvchi xo‘jalik yurituvchi subyektlarning barchasi ham halollik, shaffoflik va adolat tamoyillariga 
amal qilmasligi, ularning ba’zilarining mavjud real mahsulot yoki xizmatga ega emasligi, hujjatlarda 
faqatgina raqobatni imitatsiya qilish maqsadida qatnashayotgan holatlari ham kuzatilmoqda.

Davlat xaridlarini tashkil etish vaqtida tovar-xom ashyo birjasida nomaqbul xo‘jalik yurituvchi 
subyektlarga duch kelinayotgani, ular tomonidan shartnoma shartlari yetarlicha o‘rganilmasdan 
yutib olinishi, belgilangan vaqtda tovarlar yoki xizmatlar yetkazib berilmasligi, hamda yakunda 
ko‘plab shartnomalarning bekor qilinishiga olib kelayotgan amaliy holatlar OTMlarning moliyaviy 
rejalashtirishiga va infrastrukturaviy rivojlanishiga salbiy ta’sir ko‘rsatmoqda.

Bu holatlarda davlat xaridlarida tovarlar (ishlar, xizmatlar)ning sifati va narx parametrlari o‘rtasidagi 
bog‘liqlik alohida e’tiborni talab qiladi. Rossiyalik olim A.Yu. Gushchin o‘z tadqiqotlarida aynan narx 
parametrlariga asoslangan holda tovarlar, ishlar va xizmatlar sifatini baholash mezonlarini ishlab 
chiqqanini ta’kidlash joiz. Ushbu yondashuv OTMlarda xarid jarayonlarini takomillashtirishda amaliy 
vosita bo‘lib xizmat qilishi mumkin.

Narx ko‘rsatkichining pasayishi xizmat, ish yoki tovar sifatining kamayishiga olib keladi. Narx 
o‘zgarishi 5 foizgacha bo‘lgan hollarda sifat yuqori bo‘lib, buyurtmachidan maxsus nazorat talab 
etilmaydi. Biroq narx 15 foizdan oshganda, xizmat sifati o‘rtacha yoki past darajaga tushadi va bu 
holda shartnoma bajarilishi ustidan buyurtmachi tomonidan kuchli nazorat zarur bo‘ladi. Ayniqsa, 
35 foizdan ortiq pasayishlarda sifat juda past bo‘lib, favqulodda e’tibor talab etiladi. Bu holat davlat 
xaridlarida faqat eng past narx emas, balki sifat mezonlarini ham hisobga olish zarurligini ko‘rsatadi(3-
jadval).

3-jadval. Narx parametrlariga muvofiq ishlar, xizmatlar, tovarlarni yetkazib berish sifatini baholash.
Narx ko‘rsatkichini 

o‘zgartirish Sifat nazorati Buyurtmachidan talab 
etiladigan harakatlar

 R˂ 5% Xizmatlar, ishlar, tovarlarni 
yetkazib berishning yuqori sifati

Bu yerda hech qanday maxsus 
harakat talab etilmaydi

5% < P < 15% Xizmatlar, ishlar, tovarlarni 
yetkazib berishning yuqori sifati

Hech qanday maxsus xarakat 
talab etilmaydi

15% < P < 25% Xizmatlar, ishlar, tovarlarni 
yetkazib berishning o‘rtacha sifati

Pudratchining shartnomani 
bajarishga e’tibori

25% < P < 35
Xizmatlar, ishlar, tovarlarni 
yetkazib berishning ikkinchi 
o‘rtacha sifati

Tanlov g’olibining shartnomani 
bajarishga alohida e’tibor

P < 35% Xizmatlar, ishlar, tovarlarni 
yetkazib berishning past sifati

Tanlov g’olibi tomonidan 
shartnomani bajarishga 
favqulodda e’tibor

Buyurtmachining zaruriy harakatlari – bu parametr, avvalo, bajarilgan ishlar va yetkazib 
berilayotgan tovarlarning sifatini tanqidiy qabul qilish, shuningdek, texnik nazoratni amalga oshirishda 
ifodalanadigan amaliy choralarni anglatadi. U, ayni paytda, buyurtmachining yetkazib beruvchi 
tomonidan taklif etilayotgan narx parametrlariga nisbatan munosabatini ham aks ettiradi. Ushbu 
jadvalda keltirilgan narx ko‘rsatkichlari ta’siri, ayniqsa, rivojlangan davlatlarda qurilish va ta’mirlash 
ishlarida narx-sifat bog‘liqligini baholashda qo‘llaniladi va amaliy ahamiyatga ega.

X U L O S A  V A  T A K L I F L A R
O‘zbekiston Respublikasi Moliya vazirligi taqdim etgan 2024-yilning 9 oylik statistik ma’lumotlariga 

ko‘ra, davlat xaridlari doirasida tuzilgan shartnomalarda quyidagi holatlar kuzatilmoqda: davlat 
xaridlarining umumiy hajmida yagona yetkazib beruvchilar bilan tuzilgan shartnomalar ulushi 39,9 
foizni, to‘g‘ridan-to‘g‘ri shartnoma asosida amalga oshirilgan xaridlar ulushi esa 39,7 foizni tashkil 
etmoqda. Boshqa xarid turlari esa nisbatan past ulushga ega. Bu holat davlat buyurtmachilari uchun 
to‘g‘ridan-to‘g‘ri va soddalashtirilgan mexanizmlar orqali xaridlarni amalga oshirish afzalroq ekani, bu 
esa mavjud moliyaviy resurslardan tezkor va samarali foydalanishga imkon berishini ko‘rsatadi.

Bugungi kunda O‘zbekistonning global iqtisodiyotga integratsiyalashuvi, moliyaviy bozorlarning 
liberallashuvi, raqamli texnologiyalarning jadal joriy etilishi sharoitida ta’lim tizimida ham iqtisodiy-
ijtimoiy islohotlar izchil davom ettirilmoqda. Oliy ta’lim muassasalari nafaqat bilim beruvchi tizim, 
balki iqtisodiy jarayonlarning faol subyekti sifatida faoliyat yuritmoqda. Shu sababli ularning moliyaviy 
mustaqilligi va resurslardan samarali foydalanish imkoniyatlari bevosita davlat xaridlari tizimining 
soddaligi va moslashuvchanligiga bog‘liq.

Yuqorida keltirilgan tahlillar asosida quyidagi takliflarni ilgari surish mumkin:
OTMlar tomonidan byudjetdan tashqari mablag‘lar hisobidan xarid qilinadigan tovarlar (ishlar, 

xizmatlar) bo‘yicha to‘g‘ridan-to‘g‘ri shartnoma tuzishga ruxsat berilishi;
Yagona yetkazib beruvchilar bilan to‘g‘ridan-to‘g‘ri shartnoma tuzish tartibining soddalashtirilishi;
Joriy va mukammal ta’mirlash ishlari bo‘yicha o‘tkaziladigan tender savdolari uchun e’lon berish 

muddati 10 kungacha qisqartirilishi.
Mazkur takliflarning amaliyotga joriy etilishi oliy ta’lim muassasalarida byudjetdan tashqari 

mablag‘lar samaradorligini oshirish, moliyaviy barqarorlikni ta’minlash, infratuzilmani yaxshilash va 
ta’lim sifatini oshirishga xizmat qilishi shubhasiz.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining 2020-yil 21-avgustdagi “Mahalliy ishlab chiqaruvchilarni 

qo‘llab-quvvatlashga doir qo‘shimcha chora-tadbirlar to‘g‘risida”gi PQ–4812-son qarori.

